
PRIM’AWLA TAL-QORTI ĊIVILI
IMĦALLEF
ONOR. JOSETTE DEMICOLI

Fl-Atti tar-Rikors għall-Ħruġ ta’ Mandat ta’ Inibizzjoni Nru: 1716/2023 fl-ismijiet:

KONJUĠI SEBASTIANO PIETRO VICARIO U CLAUDIA VICARIO

VS.

DANIEL PRIVITERA, SEA PEBBLES PROPERTIES LIMITED, CLAYTON CARUANA


Il-Qorti:

Rat ir-rikors għall-ħruġ ta’ mandat ta’ inibizzjoni mressaq fl-4 ta’ Settembru, 2023 li bih u għar-raġunijiet hemm imfissra, ir-rikorrenti talbu lil din il-Qorti sabiex iżżomm lill-intimati milli jbiegħu, ineħħu, jittrasferixxu jew jiddisponu inter vivos sew b’titolu oneruż jew gratuwitu xi proprjetà, u b’mod partikolari l-proprjetà mertu tal-permess tal-iżvilupp numru PA/07328/17, li huma elenkaw fir-rikors tagħhom.

Rat id-digriet tagħha tal-4 ta’ Settembru, 2023 li permezz tiegħu laqgħet it-talba proviżorjament u appuntat ir-rikors għas-smigħ għad-19 ta’ Settembru, 2023. 

Rat it-tweġiba ta’ Daniel Privitera preżentata fil-11 ta’ Settembru, 2023.

Rat it-tweġiba tal-kumpanija Sea Pebbles Properties Limited tal-14 ta’ Settembru, 2023.
Rat it-tweġiba ta’ Clayton Caruana tal-14 ta’ Settembru, 2023.

Semgħet ix-xhieda.

Semgħet is-sottomissjonijiet tal-partijiet li saru fis-seduta miżmuma fid-19 ta’ Settembru, 2023 fejn ir-rikors tħalla sabiex jingħata digriet kamerali. 

Rat l-atti u d-dokumenti kollha. 

Ikkunsidrat 

Illi l-għan ta’ talba għall-ħruġ ta’ Mandat ta’ Inibizzjoni huwa dak li jżomm persuna milli tagħmel xi ħaġa li tkun li tista’ tkun ta’ ħsara lill-parti li titlob il-ħruġ ta’ dak il-mandat.

Hekk kif ġie mtenni fid-digriet tal-Prim’Awla tal-Qorti Ċivili fis-7 ta’ Settembru, 2023 fl-atti tar-rikors fl-ismijiet Stephen Attard v. Hadrian Bonello et:

«Tqis li bil-liġi, jeħtieġ li r-rikorrent juri żewġ ħwejjeġ biex ikun jistħoqqlu jikseb il-ħruġ ta’ Mandat bħal dak. L-ewwel ħaġa li jrid juri hi l-Mandat huwa meħtieġ biex jitħarsu l-jeddijiet pretiżi minnu. It-tieni ħaġa hi li r-rikorrent ikun jidher li għandu, mad-daqqa t’għajn (prima facie), dawk il-jeddijiet. Il-ħtieġa li jintwera li l-parti li titlob il-ħruġ ta’ Mandat bħal dan ikollha prima facie l-jeddijiet pretiżi hija ħtieġa oġġettiva u mhux soġġettiva li tiddependi mid-diskrezzjoni tal-ġudikant[footnoteRef:1]. Tali jedd jew jidher mad-daqqa t’għajn jew, għall-finijiet ta’ dan il-Mandat, ma jeżistix;  [1:  App.Ċiv. 14.7.1988 fil-kawża fl-ismijiet Grech pro et noe v. Manfre’ (Kollez. Vol: LXXII.ii.290)] 


Tqis li, minn kliem il-liġi nfisha, iż-żewġ elementi huma kumulativi u mhux alternattivi. Jekk xi wieħed minn dawn iż-żewġ elementi ma jirriżultax, il-Qorti għandha tiċħad it-talba għall-ħruġ ta’ Mandat bħal dak. Siewi wkoll li wieħed iżomm quddiem għajnejh li l-proċedura li hija maħsuba biex titqies talba bħal din huwa mixtieq li tkun waħda sommarja, billi mhuwiex mistenni li jitressaq quddiem il-Qorti fi stadju bħal dak kulma jmissu jitressaq quddiemha waqt is-smigħ tal-kawża dwar l-istess jedd. Huwa għalhekk li llum il-liġi nbidlet u stabiliet żminijiet qosra u preċiżi li fihom it-talba għall-ħruġ ta’ dan il-Mandat għandha jew tintlaqa’ jew tiġi miċħuda[footnoteRef:2] [2:  Art. 875(3) tal-Kap 12] 


Tqis li minn dan joħroġ li l-Mandat ta’ Inibizzjoni huwa meżż proċedurali eċċezzjonali u mhux normali ta’ provediment legali[footnoteRef:3]. Il-ħarsien li l-liġi timmira għalih fit-talba tal-parti rikorrenti huwa dak li, mingħajr il-ħruġ tal-Mandat, il-jedd li jista’ jkollu jitneħħa darba għal dejjem u b’mod irrimedjabbli. Dan ma jfissirx li l-fatt li talba għall-ħruġ ta’ Mandat ta’ Inibizzjoni tintlaqa’, ikun ifisser li l-jedd huwa ppruvat. Bħalma lanqas ifisser li l-fatt li talba għall-ħruġ ta’ Mandat bħal dak ma tintlaqax ikun ifisser li l-jedd pretiż ma jeżistix. It-tiftix li trid tagħmel il-Qorti huwa dak jekk, bl-għemil li minnu qiegħed jibża’ r-rikorrent, jistax jintilef darba għal dejjem jedd li l-istess rikorrent jidher li għandu fil-waqt li ħareġ it-talba għall-ħruġ tal-Mandat;« [3:  Ara, Kumm. 22.9.1994 fl-Att tar-Rikors fl-ismijiet Anġelo Xuereb v. Marin Ħili] 



Illi r-rikorrenti jgħidu li huma qegħdin jitolbu l-ħruġ ta’ dan il-mandat sabiex jitħares il-kreditu li huma għandhom dritt għalih mingħand il-konjuġi Yassine, liema kreditu ġie rikonoxxut mill-konjuġi Yassine permezz ta’ żewġ kuntratti li permezz tagħhom dawn tal-aħħar ikkostitwew ruħhom debituri tar-rikorrenti odjerni. L-ewwel kuntratt ta’ kostituzzjoni ta’ debitu ġie ppubblikat nhar it-22 ta’ Ottubru, 2019 fejn l-ammont imsemmi kien €135,000 li kellu jitħallas lura sat-30 ta’ Ġunju, 2020. It-tieni kuntratt ta’ kostituzzjoni ta’ debitu ġie ppubblikat nhar l-20 ta’ Diċembru, 2019 fejn l-ammont imsemmi kien €300,000 li kellu jitħallas lura sat-30 ta’ Diċembru, 2020. Ir-rikorrenti jsostnu li l-konjuġi Yassine ma raddewlhomx dawn il-flus.
Ir-rikorrenti komplew ifissru li l-konjuġi Yassine permezz ta’ kuntratt ta’ bejgħ u xiri xtraw proprjetà f’Ħal Għaxaq, liema proprjetà huma żviluppaw.
Ikomplu wkoll li l-konjuġi Yassine għalkemm kienu jafu li huma kredituri tagħhom għażlu li jiżvestu ruħhom mill-assi tagħhom u jallegaw li dan sar bi frodi għall-jeddijiet tagħhom u li kompliċi ta’ dan il-frodi kienu l-intimati odjerni meta separatament xtraw proprjetà mingħand id-debituri tagħhom. Dan bil-ħsieb li r-rikorrenti ma jkollhom l-ebda mod kif jistgħu jinforzaw id-drittijiet tagħhom kontra l-konjuġi Yassine. Jisħqu li jekk it-talba tagħhom ma tintlaqax id-drittijiet tagħhom sejrin jiġu serjament u severament ippreġudikati.
Daniel Privitera wieġeb li l-pretensjoni mhix li huwa debitur tar-rikorrenti. Fisser li huwa xtara b’titolu oneruż mingħand il-konjuġi Yassine u ħa self minn bank lokali, liema Bank lokali jippregradwa l-kreditu pretiż mir-rikorrenti. Barra minn hekk isostni li m’hemm ebda provi fl-atti li t-trasferiment irrovina jew faqqar lill-konjuġi Yassine. Jgħid ukoll li l-azzjoni pawljana mhix qiegħda hemm biex tagħti lill-kreditur passiv id-dritt li jagħmel dak li m’għamilx qabel. Ir-rikorrenti messhom aġixxew fil-ħin u jipproċedu b’mandat ta’ inibizzjoni kontra d-debituri tagħhom jekk riedu jħarsu l-jedd tagħhom. Dan m’għamluhx. Jgħid ukoll li huwa ma kienx jaf bl-eżistenza tar-rikorrenti qabel ġie notifikat bil-mandat odjern. Isostni wkoll li f’każ li l-Qorti tilqa’ t-talba din għandha tkun ċirkoskritta għall-proprjetà imsemmija fil-mandat biss, 
Il-kumpanija intimata wieġbet billi sostniet li ma teżisti ebda relazzjoni kuntrattwali jew kważi-kuntrattwali mar-rikorrenti. Qatt ma ġiet notifikata b’xi ittra uffiċjali jew legali mir-rikorrenti. Ikomplu li l-proprjetà li kisbu ma kinitx milquta b’mandat ta’ inibizzjoni, jew kienet mgħobbija b’xi privileġġ jew ipoteka speċjali favur ir-rikorrenti. M’hemm ebda bażi għall-azzjoni pawljana fil-konfront tagħha. 
Tgħid li huwa nieqes għal kollox il-jedd prima facie għaliex mhux biżżejjed li tressqet il-prova li r-rikorrenti huma kredituri tal-konjuġi Yassine u li ġiet preżentat kawża kontra l-intimati. Iżda trid titressaq prova mad-daqqa t’għajn li l-intimati kienu kompliċi fl-allegat qerq u li jissussistu imqar prima facie l-elementi tal-azzjoni pawljana fil-konfront tagħhom. Dan ma jirriżultax mill-atti tal-mandat. Tgħid ukoll li r-rikorrenti qegħdin jistrieħu fuq is-suppożizzjoni li l-uniku assi tal-konjuġi Yassine kienet il-proprjetà mertu tal-mandat. Tant huwa hekk li r-riċerki eżebiti tal-konjuġi Yassine jirreferu biss għal erba’ xhur mit-30 ta’ Jannar, 2023 sal-20 ta’ April, 2023. Tiċħad li kienet parteċipi f’xi allegat qerq. Tkompli wkoll li l-element li r-rikorrenti se jbatu preġudizzju irrimedjabbli huwa wkoll nieqes ladarba huma għandhom rimedji oħra li mhumiex limitati għall-ħruġ tal-mandat u dan meta jitqies li mandat ta’ inibizzjoni ma jingħatax fejn il-pretensjoni ta’ min jitlob tkun waħda li tirreferi għal kumpens kwantifikabbli u ħlas ta’ danni.
L-intimat Clayton Caruana fl-ewwel lok sostna li ntużat il-formola l-ħażina ladarba l-mandat huwa wieħed aljenatorju u qiegħed jiġi mitlub sabiex jiżgura dejn jew kull pretensjoni oħra li tammonta għal mhux anqas minn €11,646.86. Fit-tieni lok bażikament ressaq l-istess argumenti li tressqu mill-kumpanija intimata.
 Illi inkwantu għas-sottomissjoni li ntużat il-formola l-ħażina, din il-Qorti ma tqisx li l-intimat Caruana għandu raġun. Billi l-pretensjoni tar-rikorrenti għalkemm titnissel mill-kreditu li huma jgħidu li għandhom fil-konfront tal-konjuġi Yassine, fil-konfront tal-intimati qegħdin jibbażaw il-kawżali fuq l-allegazzjoni li l-intimati kienu kompliċi fil-qerq sabiex il-konjuġi Yassine żvestew ruħhom mill-assi tagħhom biex jeludu d-drittijiet tal-istess rikorrenti. Għaldaqstant ippreżentaw l-azzjoni pawljana.
Illi għal dak li huwa l-mertu tal-mandat ta’ inibizzjoni, din il-Qorti tqis li r-rikorrenti ma ppruvawx mad-daqqa t’għajn li huma għandhom jedd oġġettiv. Fit-trattazzjoni l-avukat difensur tar-rikorrenti tenniet li l-jedd huwa l-kreditu pretiż. Mhux kontestat li l-kreditu huwa pretiż mingħand il-konjuġi Yassine u mhux mill-intimati. Il-konjuġi Yassine mhumiex parti minn dawn il-proċeduri għalkemm huma parti fil-proċeduri fejn se tiġi mistħarrġa l-azzjoni pawljana. Din il-Qorti taqbel mas-sottomissjoni li l-fatt waħdu li ġiet preżentat l-kawża mhux biżżejjed biex jingħad li hemm jedd sabiex jinħareġ il-mandat. Ma tressqitx prova li mad-daqqa t’għajn twassal lil din il-Qorti imqar tqis li l-intimati kienu kompliċi fil-qerq allegat. Saru biss allegazzjonijiet. Din il-Qorti dwar dan se tieqaf hawn billi mhux f’loku li tidħol fil-mertu tal-kontestazzjoni bejn il-partijiet.
Hija valida wkoll is-sottomissjoni li kreditur ma jistax jippretendi li jibqa’ passiv u ma jieħux il-prekawzjonijiet li huma disponibbli għalih fil-liġi kontra d-debitur tiegħu (bħalma ġara f’dan il-każ) biex imbagħad jipproċedi kontra terzi b’mandat ta’ inibizzjoni sabiex jipprova jsalva s-sitwazzjoni. 
Din il-Qorti tista’ tieqaf hawn. Se żżid biss li anki li kieku ġie ppruvat li r-rikorrenti kellhom jedd u li kien jeħtieġilhom li l-jedd jitħares, il-preġudizzju rrimedjabbli ma ġiex sodisfatt. Barra mill-fatt li minn imkien ma rriżulta li l-konjuġi Yassine kellhom biss il-proprjetà mertu tal-mandat u għalhekk kien meħtieġ li l-intimati ma jiddisponux b’xi mod minnhom, iżda hekk kif intqal fid-digriet tal-Prim’Awla tal-Qorti Ċivili fis-27 ta’ Lulju, 2021 fl-ismijiet Edwin Borg v. Bonavia Properties Limited et «Il-Qorti hija tal-fehma illi kwalsiasi preġudizzju illi jista’ jiġi kkawżat lir-rikorrent fil-każ illi l-mandat ma jiġix akkordat huwa, fi kwalunkwe każ: (a) ta’ natura finanzjarja, u (b) rimedjabbli«.
Tqis għalhekk li minn dak li rriżulta r-rikorrenti ma ppruvawx li mad-daqqa ta’ għajn għandhom jedd oġġettiv fil-liġi, li jressqu b’suċċess talba bħal dik tal-lum. 


Għal dawn ir-raġunijiet, din il-Qorti qiegħda tiddeċiedi illi tiċħad it-talba tar-rikorrenti billi ma jirriżultawx l-elementi mitluba mil-liġi għall-ħruġ tal-mandat mitlub. Tħassar contrario imperio d-digriet tagħha tal-4 ta’ Settembru, 2023 safejn laqgħet it-talba tar- rikorrenti b’mod proviżorju.

Tordna notifika ta’ dan id-digriet lid-Direttur tar-Reġistru Pubbliku u lir-Reġistratur tal-Artijiet.

Tordna li dan id-digriet jiġi mgħoddi elettronikament lil Dr Celine Cuschieri Debono, Dr Mario De Marco, Dr Maria Margot Zammit Fiorentino u Dr Mark Simiana.


Bl-ispejjeż għandhom jitħallsu mir-rikorrenti.

Digriet mogħti nhar it-Tlieta 26 ta’ Settembru, 2023.


_____________________
Josette Demicoli
Imħallef



Deputat Reġistratur

